ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
N –   Ն
ԱՐՏԱԿԱՐԳ ԻՐԱՎԻՃԱԿՆԵՐՈՒՄ ԱԶԳԱՅԻՆ ԳՐԱԴԱՐԱՆԱՅԻՆ ՀԱՎԱՔԱԾՈՒԻ ՏԱՐԱՀԱՆՄԱՆ ԵՎ ՊԱՇՏՊԱՆՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ

---------------------------------------------------------------------------------------------------------

 Գրադարանների և գրադարանային գործի մասին Հայաստանի Հանրապետության օրենքի 10-րդ հոդվածի 7-րդ մասի, 12-րդ հոդվածի 1-ին մասի 3-րդ կետի համաձայն` Հայաստանի Հանրապետության կառավարությունը որոշում է.
1. Սահմանել արտակարգ իրավիճակներում ազգային գրադարանային հավաքածուի տարահանման և պաշտպանության կարգը` համաձայն հավելվածի:

2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀՀ մշակույթի նախարար                     Հասմիկ Պողոսյան
Հավելված

Հայաստանի Հանրապետության 
կառավարության  

20____թվականի ____ի ____ի 

N____ որոշման

ԿԱՐԳ

ԱՐՏԱԿԱՐԳ ԻՐԱՎԻՃԱԿՆԵՐՈՒՄ ԱԶԳԱՅԻՆ ԳՐԱԴԱՐԱՆԱՅԻՆ ՀԱՎԱՔԱԾՈՒԻ ՏԱՐԱՀԱՆՄԱՆ ԵՎ ՊԱՇՏՊԱՆՈՒԹՅԱՆ

I. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են Հայաստանի Հանրապետության տարածքում ար​տա​կարգ իրավիճակներում ազգային գրա​դա​րա​նային հա​վա​քածուի (այսու​հետ՝ հավաքածու) տարահանման և պաշտպանության մի​ջո​​ցա​​ռումների կազմա​կերպ​ման և իրականացման հետ կապված հարա​բերու​թյուն​ները:

2. Կարգում օգտագործված են հետևյալ հիմնական հասկացությունները.

1) տիրապետող կազմակերպություն` ազգային գրադարանային հավաքածուի կազ​մում ընդգրկ​ված արժեքներ տիրապետող կազմակերպություն.

2) անվտանգ տարածք` վտանգավոր տարածքից դուրս գտնվող հավաքածուի տեղաբաշխման և պահպանման համար նախապատրաստված տարածք.
3) պահպանման կազմակերպություն` Հայաստանի Հանրապետության տարած​քում գտնվող սահմանված կարգով ընտրված կազմակերպություն(ներ), որում (որոնցում) ապահովված են հավաքածուի պահպանութ​յան համար անհրաժեշտ բոլոր տեխնիկատնտեսական պայմանները, որոնք սահմանված են սույն կարգի 26-րդ կետի N 1 աղյուսակում.

 4) լիազոր մարմին` մշակույթի բնագավառում Հայաստանի Հանրապետության կառավարության քաղաքականությունը մշակող և իրականացնող գործադիր իշխանության հանրապետական մարմին.

5) տարահանում` արտակարգ իրավիճակներում վտանգավոր տարածքից ազգային գրա​դա​րանային հավաքածուի կազմա​կերպ​ված դուրսբերում և հավաքածուի պահպանման հա​մար նախապատրաստված անվտանգ տարածքում ժամանակավոր տեղաբաշխում.
6) տարահանման երթուղի՝ տարահանվող հավաքածուն տիրապետող կազմա​կեր​պու​թյունից մինչև պահպանման կազմակերպությունը և պահպանման կազմակերպությու​նից մինչև տիրապետող կազմակերպությունը միացնող ճանապարհ (ճանապարհա​հատ​ված).

7) համապատասխան մասնագետ` տիրապետող կազմակերպության հավաքածուի փաթեթավորման և տարահանման համար պատասխանատու աշխատողներ.

8) փաթեթավորում` ազգային գրադարանային հավաքածուի մեկուսացումը արտակարգ իրավիճակներում առաջացած ֆիզիկական վնասակար ազդեցություններից.

9) վտանգավոր տարածք` ազգային գրադարանային հավաքածու ներառող որոշակի տարածք կամ օբյեկտ, որտեղ տեխնածին և տարերային աղետների հրդեհ, խոշոր վթար, ուժգին փոթորիկ, երկրաշարժ, հեղեղում, սողանք հետևանքով առաջացել կամ կարող են առաջանալ ազգային գրադարանային հավաքածուի վրա բացասաբար ազդող գործոններ.
10) մասնակի տարահանում - Հայաստանի Հանրապետության կառավարության 2013 թվականի նոյեմբերի 7-ի N 1230-Ա որոշմամբ հաստատված Ազգային գրադարանային հավաքածուի գրացուցակում ընդգրկված գրավոր հուշարձանների և փորձաքննությամբ արժևորված փաստա​թղթե​րի տարահանում.

11) ընդհանուր տարահանում - ազգային գրադարանային հավաքածուի տարահանումը ամբող​ջությամբ: 
3. Հավաքածուի  տարահանումը և պաշտպանությունը անվտանգության ապա​հովման, արտակարգ իրավիճակներում դրանց դիմակայելու պատրաս​տության միջոցառումների գործըն​թաց​ներ են, որոնք նախապես պլանավորվում են՝ հաշվի առնելով արտակարգ իրա​վիճակ​ների տեսակը, չափերը, տարածվածությունը և հավաքա​ծուի նկատմամբ դրանց վնասակար ազդեցության բնույթը: Տիրապետող կազմակերպութ յունում տարահանման նախապատրաստման և կատարման աշխա​տանքներն իրա​կա​նաց​նում են տիրապետող կազ​մա​կեր​պու​թյան համապատասխան մասնագետները` կազմակերպության քաղաքացիական պաշտպանության պլանի կամ ժամանակացույցի հիման վրա, իսկ հավաքածուի տարահանման միջոցառումների պլանավորման և իրականացման պատասխանատուն հանդիսանում է տիրապետող կազմակերպության ղեկավարը՝ քաղաքացիական պաշտպանության պետը:

4. Արտակարգ իրավիճակների հնարավոր ծավալի, սպառնալիքի տարածքային չափերից ելնելով՝ հավաքածուի տարահանումը կարող է լինել մասնակի կամ ընդհանուր.

1) մասնակի տարահանման է ենթակա առավել արժեքավոր հավաքածուն` Հայաստանի Հանրապետության օրենսդրությամբ սահմանված գրավոր հուշարձանները և արժևորված փաստաթղթերը,

2) ընդհանուր տարահանման է ենթակա ազգային գրադարանային հավաքածուն ամբող​ջությամբ:

5. Անվտանգ տարածքները և դրանցում գտնվող պահպանման կազմա​կեր​պու​թյուն​ները նախապես ընտրվում են ՀՀ արտակարգ իրավիճակների նախարարության կողմից` Լիազոր մարմնի համաձայնեցմամբ և հաստատվում են Հայաստանի Հանրապետության կառավարության որոշմամբ:
6. Լիազոր մարմինը նախապես համապատասխան պայմանագրեր է կնքում ընտրված պահ​պան​ման կազմակերպությունների ղեկավարների հետ: Պայմանագրերի նախագծերը լիա​զոր մարմնի կողմից նախապես աշխատանքային կարգով հնարավոր սեղմ ժամկետում համաձայնեցվում են Հայաստանի Հանրապետության ֆինանսների նախարարության հետ:

7. Ելնելով տիրապետող կազմակերպության քաղաքացիական պաշտպանության պլանից կամ ժամանակացույցից՝ տիրապետող կազմակերպությունը պետք է ձեռնարկի միջոցներ ու կազմի պլաններ արտակարգ իրավիճակներին դիմակայելու պատրաստվածության և դրանց պատճառած հետևանք​նե​րի վերացման ուղղությամբ:

8. Արտակարգ իրավիճակներին դիմակայելու պատրաստվածության պլանավորման ժամանակ կիրառվում է փուլային մոտեցում: Այն բաժանվում է 5 փուլերի`

1) ռիսկերի գնահատում` տիրապետող կազմակերպության ու հավաքածուի համար վտան​գավոր գործոնների հայտնաբերում.

2) կանխարգելիչ միջոցառումներ` միջոցառումների ձեռնարկում, որոնք հնարավորինս կբացա​ռեն կամ կնվազեցնեն վտանգը.

3) պատրաստվածություն` տիրապետող կազմակերպության քաղաքացիական պաշտպանության պլանի կամ ժամանակացույցի շրջա​նակ​նե​րում տարահանման նախապատրաստման, արձա​գանք​ման ու վերա​կանգնման գործո​ղու​թյունների մշակում.

4) արձագանքում` գործողություններ և դրանց իրականացման եղանակներ, որոնք անհրաժեշտ է կատարել արտակարգ իրավիճակների ժամանակ.

5) վերականգնման աշխատանքներ` արտակարգ իրավիճակների հետևանքով տիրապետող կազմակերպությունում առաջացած վթարների վերացում և վնասված հավա​քածուի վերականգ​նում:

9. Հավաքածուի տարահանման գործընթացի փուլերն են`

1) տարահանվող հավաքածուի փաթեթավորում և տեղափոխում.

2) տարահանված հավաքածուի ընդունում և պահպանման ապահովում անվտանգ տարածքում գտնվող պահպանման կազմակերպությունում.

3) պահպանման կազմակերպությունից տարահանված հավաքածուն տիրապետող կազմակերպությանը վերադարձնում:

II. ՏԱՐԱՀԱՆՎՈՂ ՀԱՎԱՔԱԾՈՒԻ ՓԱԹԵԹԱՎՈՐՈՒՄԸ ԵՎ ՏԵՂԱՓՈԽՈՒՄԸ
10. Լիազոր մարմինը հավաքածուի տարահանման գործընթացը սկսում է իրա​կա​նաց​նել Հայաստանի Հանրապետության վարչապետի որոշման հիման վրա:

11. Լիազոր մարմնի ղեկավարը կամ նրա հանձնարարությամբ ոլորտը համա​կար​գող լիազոր մարմնի ղեկավարի տեղակալը տիրապետող կազմակերպությունների ղեկա​վար​ների մասնակ​ցու​​թյամբ անցկացնում է խորհրդակցություն, իրազեկում ստեղծված իրավիճակի վերաբերյալ և ճշգրտում է հավաքածուի տարահանման պլանը:
12. Տարահանվող հավաքածուի փաթեթավորման համար անհրաժեշտ արկղերի, նյութերի և ծառայությունների ձեռքբերումն իրականացվում է Հայաստանի Հանրա​պե​տու​թյան պետական բյուջեի մի​ջոց​ներից:

13. Փաթեթավորումը պետք է ապահովի հավաքածուի մեկուսացումը մթնոլոր​տա​յին ազդեցություններից, միկրոօրգանիզմներից ու պաշտպանի դրանք մեխանիկական վնասվածքներից, որոնց համար նախատեսվում է պատրաստել հատուկ արկղ:

14. Տարհանվող հավաքածուն փաթեթավորող և տարհանող պատասխանատու աշխատողների խմբի միջոցով տեղավորվում է փաթեթավորման արկղերում: Փա​թեթա​վորման յուրաքանչյուր արկղում դրվում է նաև տվյալ տիրապետող կազ​մա​կեր​պության ղեկավարի կողմից ստորագրված և հաստատված հավաքածուի ցանկը:
15. Փաթեթավորման յուրաքանչյուր արկղ փակվում է իր կափարիչի վրա դրված փականքներով, որից հետո արկղերը կնքվում են տիրապետող կազմակերպության կնիքով և 1 աշխատանքային օրում կազմվում են արկղերի ընդունման-հանձնման ակտերը` երեք օրինակից: Արկղերի վրա դրվում են համապատասխան համարանիշներ որոնք ունենում են երեք գույն՝ կարմիր` առավել արժեքավոր հավաքածուի համար, կապույտ` արժեքավոր հավաքածուի համար, կանաչ`  մնացած հավաքածուների համար:

16. Տարահանվող հավաքածուի ուղեկցման համար Հայաստանի Հանրա​պե​տու​թյան ոստի​կանության պետի հրամանով առանձնացվում են Հայաստանի Հանրա​պետու​թյան ոստիկանության վերակարգեր:
17. Տարահանվող հավաքածուի համար լրացուցիչ պահանջվող տրանսպորտային միջոցների հատկացումն ու վառելիքաքսուքային նյութերով ապահովումն իրականացվում է Հայաստանի Հանրապետության օրենսդրությամբ սահմանված կարգով:

18. Տարահանման ենթակա հավաքածուի բարձման և բեռնաթափման աշխա​տանքներն իր կազմակերպությունում կազմակերպում է տիրապետող կազմակերպության ղեկավարը: 
19. Տիրապետող կազմակերպության ղեկավարը տրանսպորտային միջոցին կցում է պատասխանատու մեկ աշխատակցի, ում տրամադրում է հավաքածուի հանձնման-ըն​դուն​ման ակտերի երեք օրինակ` պահ​պանման կազմակերպությունում հավա​քածուի հանձնում-ընդունումը ձևակերպելու համար:

20. Տրանսպորտային միջոցին կցված պատասխանատու աշխատակիցը, համաձայն տարահանման երթուղու, տրանս​պորտային միջոցով տեղափոխում է հավաքածուն անվտանգ տարածքում գտնվող պահպանման կազմակերպություն: 

III. ՏԱՐԱՀԱՆՎԱԾ ՀԱՎԱՔԱԾՈՒԻ ԸՆԴՈՒՆՈՒՄԸ ԵՎ ՊԱՀՊԱՆՄԱՆ ԱՊԱՀՈՎՈՒՄԸ ԱՆՎՏԱՆԳ ՏԱՐԱԾՔՈՒՄ ԳՏՆՎՈՂ ՊԱՀՊԱՆՄԱՆ ԿԱԶՄԱԿԵՐՊՈՒԹՅՈՒՆՈՒՄ

21. Պահպանման կազմա​կերպության ղեկավարը և նրա կողմից նշանակված պատասխանատու աշխատակից​ներն ընդունում են բերված հավաքածուն`  համաձայն տիրապետող կազմակերպության պատասխանատու աշխատակցի կողմից ներկա​յաց​ված ցուցակի: 

22. Տիրապետող կազմակերպության պատասխանատու աշխատակիցը պահպանման կազմակերպության ղեկավարի հետ կատարում է հավաքածուի հանձնում-ընդունում: Տարահանված հավա​​քածուի հանձնման-ընդուն​ման ակտերը` երեք օրինակից, ստորագրում են պահպանման կազ​մա​կեր​​պու​թյան ղեկա​վարը և տիրապետող կազմակերպության պատասխանատու աշխատակի​ցը, որի մեկ օրինակը մնում է պահպանման կազմակերպությունում:

23. Տարահանված հավաքածուի արկղերը ստանալիս պահպանման կազմակերպության ղե​կավարը ստուգում է դրանց փականքների վրայի կնիքների անվնասութ​յունը և անձեռնմխե​լիու​թյունը: Դրանք վնասված լինելու դեպքում պահպանման կազմա​կերպության ղեկավարը համա​պա​տաս​խան նշում է կատարում հանձնման-ընդունման ակտում:

24. Տարահանված հավաքածուի տեղափոխումն իրականացրած տիրապետող կազմա​կեր​պու​թյան պատասխանատու աշխատակիցը իր ղեկավարին է ներկայացնում պահպանման հանձնված հավաքածուի հանձնման-ընդունման ակտի մյուս երկու օրինակները, դրանցից մեկը մնում է տիրապետող կազմակերպությունում, իսկ մյուս օրինակը տիրապետող կազմակերպության ղեկավարը ներկայացնում է լիազոր մարմնին:

25. Պահպանման կազմակերպության ղեկավարը կազմակերպում է հավաքածու​ի տե​ղա​վորումը դրանց պահպանության համար նախատեսված անվտանգ տարածքնե​րում: 

26. Պահպանման կազմակերպության ղեկավարը իր պատասխանատու աշխա​տա​կից​նե​րի միջոցով մշտապես հետևում է պահեստա​րաններում հավաքածուի համար անհրաժեշտ պայ​ման​ների պահպանմանը, որոնք բերված են N 1 աղյուսակում.


Աղյուսակ N 1  

	Նյութը (նյութերի խումբը)
	Ջերմաստիճանը (ՕC-ով)
	Խոնավությունը (%-ով)

	1
	2
	3

	Մետաղներ
	+18 - +20
	մինչև 50

	Ապակի, էմալ, կերամիկա
	+12 - +20
	55-65

	Կիսաթանկարժեք քարեր
	+15 - +18
	50-55

	Փայտ
	+15 - +18
	50-60

	Գործվածք
	+15 - +18
	55-65

	Կաշի, մագաղաթ, մորթի
	+16 - +18
	50-60

	Ոսկոր, կոտոշ, կրիայի պատյան
	+14 - +15
	55-60

	Թուղթ
	+17 - +19
	50-55

	Յուղանկար
	+12 - +18
	60-70

	Սև-սպիտակ լուսանկարչություն
	+ 12
	40-50

	Գունավոր լուսանկարչություն
	+5
	40-50


27. Հայաստանի Հանրապետության ոստիկանությունը` լիազոր մարմնի միջնորդությամբ, կազմակերպում է պահպանման կազմակերպությունների ուժեղացված հսկում:

IV. ՊԱՀՊԱՆՄԱՆ ԿԱԶՄԱԿԵՐՊՈՒԹՅՈՒՆԻՑ ՀԱՎԱՔԱԾՈՒՆ ՏԻՐԱՊԵՏՈՂ ԿԱԶՄԱԿԵՐՊՈՒԹՅՈՒՆ ՎԵՐԱԴԱՐՁՆԵԼՈՒ ԳՈՐԾԸՆԹԱՑԸ

28. Արտակարգ իրավիճակների սպառնալիք​ի վերացման դեպքում, երբ հավաքածուին այլևս վտանգ չի սպառնում, հավաքածուն վերադարձվում է այն տիրապետող կազմակերպությանը, որտեղից տարահանվել է:

29. Հավաքածուն տիրապետող կազմակերպությանը վերադարձնելու մասին որոշումը կայացնում է Հայաստանի Հանրապետության վարչապետը:

30. Պահպանման կազմակերպության ղեկավարը և տիրապետող կազմակերպության պատասխանատու աշխատակիցը տեղում կազմում են հավաքածուի վերադարձման մասին հանձնման-ընդունման ակտ` երեք օրինակից, որը ստորագրում են պահպանման կազմա​կեր​պու​թյան ղեկավարը և տիրապետող կազմակերպության ղեկավարը: Անհրաժեշտության դեպքում ակ​տում նշում է կատարվում արկղերի վրայի կնիքների վիճակի մասին: Ակտի մեկ օրինակը մնում է պահպանման կազմակերպության ղեկավարի մոտ, երկրորդ օրինակը ներկայացվում է տիրապետող կազմակերպության ղեկավարին, իսկ երրորդ օրինակն ուղարկվում է լիազոր մարմին:

31. Տիրապետող կազմակերպության ղեկավարը հավաքածուով բեռնված տրանսպորտային մի​ջոցի ժամանումից հետո կազմակերպում է արկղերի բեռնաթափումը, բացում է դրանք, համեմատում կազմված ակտի հետ և տեղադրում համապատասխան տեղերում:

ՏԵՂԵԿԱՆՔ – ՀԻՄՆԱՎՈՐՈՒՄ 

ԱՐՏԱԿԱՐԳ ԻՐԱՎԻՃԱԿՆԵՐՈՒՄ ԱԶԳԱՅԻՆ ԳՐԱԴԱՐԱՆԱՅԻՆ ՀԱՎԱՔԱԾՈՒԻ ՏԱՐԱՀԱՆՄԱՆ ԵՎ ՊԱՇՏՊԱՆՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը

«Արտակարգ իրավիճակներում ազգային գրադարանային հավաքածուի տարահանման և պաշտպանության կարգը սահմանելու մասին»  Հայաստանի Հանրապետության կառավարության որոշման նախագծի ընդունումը պայմանավորված է Գրադարանների և գրադարանային գործի մասին Հայաստանի Հանրապետության օրենքի 12-րդ հոդվածի 1-ին մասի 3-րդ ենթակետի պահանջով:

1.1. Առկա խնդիրների առաջարկվող լուծումները

Ներկայում բացակայում է ազգային գրադարանային հավաքածուի տարահանման և պաշտպանության կարգը, որի ընդունմամբ ակնկալում ենք հավաքածուի տարահա​նումը և պաշտպանությունը, անվտանգության ապահովումը, արտակարգ իրավիճակների ժամանակ դրանց դիմակայելու պատրաստության միջոցառումների գործընթացների կազմակերպումը:

Կարգով սահմանվում են կարգում օգտագործվող հիմնական հասկացությունները` տիրապետող կազմակերպություն, անվտանգ տարածք, պահպանման կազմակերպություն, լիազոր մարմին, տարահանում, տարահանման երթուղի: Սահմանվում են նաև արտակարգ իրավիճակների հնարավոր ծավալի, սպառնալիքի տարածքային չափերից ելնելով` հավաքածուի տարահանման տեսակները` մասնակի կամ ընդհանուր, արտակարգ իրավիճակներին պատրաստվածության պլանավորման ժամանակ կիրառվող փուլերը` ռիսկերի գնահատում, կանխարգելիչ միջոցառումներ, պատրաստվածություն, արձագանքում և վերականգնման աշխատանքներ: Կարգով սահմանվում են նաև հավաքածուի տարահանման գործընթացի փուլերը` տարահանվող հավաքածուի փաթեթավորում և տեղավորում, տարահանված հավաքածուի ընդունում և պահպանման ապահովում անվտանգ տարածքում գտնվող պահպանման կազմակերպությունում, պահպանման կազմակերպությունից տարահանված հավաքածուն տիրապետող կազմակերպությանը վերադարձնում: Բացի այդ, սահմանվում են պահպանման կազմակերպության պահեստարաններում հավաքածուի պահպանման համար անհրաժեշտ պայմանները` համաձայն N 1 աղյուսակի:

Ազգային գրադա​րանային հավաքածուի նկատմամբ սույն կարգը սահմանելով` ստեղծում ենք  բոլոր հնարավոր պայմանները` այդ ժառանգությունը հաջորդ սերունդ​ներին անխաթար փոխանցելու համար: 

1.2. Կարգավորման առարկան

Կարգով  սահմանվում է Հայաստանի Հանրապետության տարածքում արտակարգ իրավիճակների ժամանակ ազգային գրադարանային հավաքածուի տարահանման և պաշտպանության միջոցառումների կազմակերպումը և իրականացումը:

1.3. Ակնկալվող արդյունքը

Կարգի ընդունման դեպքում հնարավոր կլինի արտակարգ իրավիճակներում հավաքածուն փրկել կորստից կամ վնասվելուց, որն իր հերթին ազգային գրադա​րանային հավաքածուի պահպա​նության, հան​րահռչակման և ապահով սերունդներին փոխանցելու  նախադրյալներ է ստեղծում: 

ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՏԱԿԱՐԳ ԻՐԱՎԻՃԱԿՆԵՐՈՒՄ ԱԶԳԱՅԻՆ ԳՐԱԴԱՐԱՆԱՅԻՆ ՀԱՎԱՔԱԾՈՒՆԵՐԻ ՏԱՐԱՀԱՆՄԱՆ ԵՎ ՊԱՇՏՊԱՆՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2014 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՎԵՐԱԲԵՐՅԱԼ

	Պետական բյուջեի կամ տեղական ինքնակառավարման մարմինների բյուջեների վրա ազդեցությունը

	Ցուցանիշներ 
	Ընթացիկ (N) տարի
	Հաջորդող 3 տարիները

	
	
	N +1
	N +2
	N +3

	
	Ըստ N տարվա պետական բյուջեի  


	Փոփոխու-թյունը N  տարվա պետական բյուջեի  համեմատ
	Փոփոխությունն ընթացիկ տարվա համեմատ (N) 
	Փոփոխությունն ընթացիկ տարվա համեմատ (N) 
	Փոփոխությունն ընթացիկ տարվա համեմատ (N) 

	1
	2
	3
	4
	5
	6

	1. Եկամուտներ
	0
	0
	0
	0
	0

	1.1. Պետական բյուջեի եկամուտներ 
	0
	0
	0
	0
	0

	1.2. ՏԻՄ եկամուտներ 
	0
	0
	0
	0
	0

	2. Ծախսեր
	0
	0
	0
	0
	0

	2.1. Պետական բյուջեի ծախսեր
	0
	0
	0
	0
	0

	 2.2. ՏԻՄ բյուջեի ծախսեր 
	0
	0
	0
	0
	0

	3.Ֆիսկալ ազդեցության գնահատական
	0
	0
	0
	0
	0

	3.1. պետական բյուջե 
	0
	0
	0
	0
	0

	3.2. ՏԻՄ բյուջե 
	0
	0
	0
	0
	0

	4. Եկամուտների և ծախսերի հաշվարկների մանրամասն ներկայացում (անհրաժեշտության դեպքում կարող է ներկայացվել հավելվածի տեսքով): 
	

	4.1. Եկամուտների գնահատում
	

	4.2. Ծախսերի գնահատում 
	


ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐԱՏԱԿԱՐԳ ԻՐԱՎԻՃԱԿՆԵՐՈՒՄ ԱԶԳԱՅԻՆ ԳՐԱԴԱՐԱՆԱՅԻՆ ՀԱՎԱՔԱԾՈՒԻ ՏԱՐԱՀԱՆՄԱՆ ԵՎ ՊԱՇՏՊԱՆՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ

Սույն որոշման նախագծի ընդունումը այլ իրավական ակտերի ընդունման անհրաժեշտություն չի առաջացնում:







